
SALA DE ARQUEOLOXÍA

MUSEO MUNICIPAL DE VIGO “QUIÑONES DE LEÓN”

A Sala de Arqueloxía do Museo Municipal de Vigo “Quiñones de León” sitúase na planta baixa da ala esquerda (ou anexo leste do Pazo). No seu interior distribuense obxectos correspondentes á Prehistoria, Cultura Castrexa e a Romanización; cada unha delas ocupa o espazo físico separado polo arcos da súa estrutura.

O discurso museográfico desenvólvese en cada bloque cronolóxico a través de temas monográficos, partindo de obxectos presentados en vitrinas de parede e mesas centrais, que se complementan con elementos exentos. A lectura do discurso realízase en sentido circular, en cada un dos tres sectores, comezando polas vitrinas de parede e rematando nas mesas centrais.

PRIMEIRO SECTOR: PREHISTORIA
No primeiro sector, correspondente á Prehistoria móstranse obxectos das diferentes etapas que se suceden no tempo dende o 120000 a C aos inicios da Cultura Castrexa (Idade do Ferro) que comeza aproximadamente no ano 600 a C.

Os materiais expostos proceden maioritariamente de achados casuais realizados no termo municipal de Vigo (Matamá, Teis, Sárdoma, Coruxo, Saiáns, ...) ainda que tamén están presentes conxuntos ou coleccións correspondentes a outros xacementos máis salientables dalgúns dos fitos culturais representativos deste momento histórico das Rías Baixas (dentro da zona de influenza do Museo): Camposancos-A Guarda, Budiño-O Porriño, ... 

Na sala tamén se presentan materias recuperados coa praxis arqueolóxica: túmulos de Cotogrande-Cabral e de Chan de Xisto-Zamáns.

Vitrina “As primeiras ferramentas”

Nesta vitrina móstranse os únicos obxectos que testemuñan o paso da humanidade polo territorio no paleolítico.  Bifaces, raedeiras, fendedores, etc. (Comesaña, Navia, Teis, Coruxo, Tui, O Rosal, O Porriño...)

Vitrina “Chegou a cerámica”

Mostra obxectos pertencentes ao neolítico, cando se descubre a cerámica e a agricultura. Machados pulimentados e ciceis (Toralla, Cíes, Bembrive, Beade, Tui, A Golada,...). Obxecto exento: muíño navicular. Matamá.

Vitrina “Tumbas monumentais”

Recóllense os enxovais recuperados do interior de catro túmulos excavados no municipio de Vigo. Micrólitos, láminas, puntas de frecha,... (Cabral e Zamáns).

Vitrina “Con vistas ao Atlántico”

Obxectos representativos do calcolítico (etapa de aparición dos metais) e idade do bronce.  Machados de bronce, enxovais de enterramento en cista, cerámica campaniforme, ... (Coruxo, Matamá, Teis, Castrelos, Gondomar,...).

Mesa “Enxoval da cista de Atios (O Porriño)”

Recreación dos obxectos recuperados do enterramento en cista segundo foron atopados. Espada e puñal de bronce, aros de ouro e espiral de prata.

Nesta mesa tamén se recrea o depósito (acubillo) de machados de bronce atopados en Estea, Saiáns.

Paneis “Tumbas para ser vistas” e “Arte rupestre”.

O primeiro panel ofrece información de apoio ás vitrinas do neolítico e enxovais tumulares. O segundo panel refírese ás vitrinas do calcolítico e idade do bronce, cando se comezan a realizar os petroglifos.

SEGUNDO SECTOR: CULTURA CASTREXA
No segundo sector, correspondente á Idade do Ferro móstranse obxectos representativos dos diferentes aspectos culturais que se desenvolven nos poboados castrexos, que na zona costeira do sur de Galicia teñen unha pronta aparición (600 a C ao século I d C).

Os materiais expostos proceden maioritariamente do noso municipio: o Castro da  Illa de Toralla e do Castro de Vigo e pezas illadas da zona sur da provincia (Pontareas, As Neves, Crecente, Salceda de Caselas, Tui, ...).

Nesta sala, a diferencia da anterior, a meirande parte dos materias proceden de intervencións arqueolóxicas.

Vitrina “Para comer todo o ano”

Nesta vitrina móstranse materiais recuperados do concheiro do Castro de Vigo e outros lugares que documentan a actividade agrícola, gandeira, pesqueira e marisqueira daquel momento. Ósos de ovella e vaca; fouce, anzós de bronce, cunchas, ... (Castro de Vigo e Toralla, Ponteareas, ...).

Vitrina “Arredor do lume”

Recipientes de cerámica utilizados para cociñar, cocer ou asar sobre o fogar; de almacenaxe. Olas con asas, vasillas, ... (Castro de Vigo, Alcabre, Toralla, Ponteareas,...)

Vitrina “Decorativos, funcionais e simbólicos”

Pezas que  posiblemente tiveran algún simbolismo hoxe descoñecido. Caldeiros de bronce, labras decoradas, machada votiva, escultura de guerreiro, ... (Castro de Vigo, Toralla, Crecente, Pontearea, As Neves, ).

Vitrina “Para o corpo”

Adornos de uso persoal e instrumentos de elaboración de tecido. Broches, alfinetes para o pelo, doas de colar, colgantes, pesas de tear, fusaiolas, agulla,... (Castro de Vigo, Toralla, Castrelos, Alcabre,Tui, Salceda de Caselas,...)

Mesa “Castro de Vigo”

Presenta unha panorámica dos abundantes restos recuperados no Castro de Vigo, correspondentes a diferentes épocas do seu poboamento. Cerámica e vidro de  importación, moedas, instrumentos de elaboración de tecido, dedal, espátula, instrumental médico ou cosmético, armas, adornos persoais, ....

TERCEIRO SECTOR: ROMANIZACIÓN
No terceiro sector, correspondente á Romanización móstranse obxectos referentes a diversos aspectos culturais que se incorporan no noroeste peninsular coa conquista romana e que se inicia de xeito temperá nos castros do litoral. Do século I d C ao s. VI-VII d C.

Os materiais expostos proceden na súa maioría do termo municipal de Vigo polo que se espallan diferentes asentamentos localizados non só en solo urbán senón tamén ao longo de todo o seu litoral. Destacan os conxuntos da necrópole do Areal, da villa de Toralla e as aras de Donón (Cangas).

Na sala tamén se presentan elementos exentos, maioritariamente da necrópole do Areal: estelas funerarias da rúa Pontevedra, enterramentos da rúa Hospital (hoxe Inés Pérez de Ceta), aras funerarias...

Vitrina “Na cociña e na mesa”

Recipientes utilizados para despensa, na cociña e no servizo de mesa. Olas, dolio, bandexa, morteiros, xerra, vasos, cunca,... (Toralla, Marqués de Valladares, rúa Hospital, Castro,...)

Vitrina “Un mar de contactos”

Recipientes de transporte marítimo que reflicten a gran importancia das rutas comerciais co porto de Vigo. Ánforas  itálicas, béticas e orientais, tapas de ánfora, moedas, selos de control da mercadoría, ... (rúas Rosalía de Castro, Pontevedra, Juan Ramón Jiménez, Hospital, Cabo de Mar ...)

Obxectos exentos: ánforas romanas e de salgadura. Mar do Gran Sol e costa portuguesa.

Vitrina “Para privilexiados”

Testemuñas da importancia acadada polo porto de Vigo en época romana plasmadas en pezas orixinarias mesmo doutros continentes. Cerámica: de Focea (Turquía), Chipre, Cartago (Túnez); vidro: rúas de Rosalía de Castro, Hospital, Colón, Praza da Constitución; stillus, dado, fichas de xogo, colgante de óso.

Vitrina “Para vivir na morte”

Obxectos depositados co defunto e que conforman os enxovais funerarios: xerras, gobeletes, colares, pratos, fontes, ... Recuperados en diferentes enterramentos da necrópole do Areal.

Mesa “Villa de Toralla”

Aporta unha mostra dalgúns dos abundantes restos recuperados na Villa, correspondentes a diversos aspectos da vida cotiá, que mostran o elevado  nivel dos moradores. Vidros, moedas, fecho de pechadura, anzós, pesos de pesca, adornos persoais... 

Mesa “Construción”

Entre os elementos arquitectónicos introducidos en época romana destacan os ladrillos cerámicos, tégulas, canles, martelo, cravos, ... Teis, Castro de Vigo, Toralla, Rosalía de Castro. 

Conxuntos exentos

A sala presenta, neste sector, importantes conxuntos como o das estelas atopadas na rúa Pontevedra en 1953, aras funerarias entre a que destaca a de recente descuberta no Areal, aras votivas como as do santuario do Facho de Donón, enterramentos infantís en ánforas e un enterramento con restos óseos atopado na rúa Hospital.

